
Þegar 100 ár voru liðin frá því að íslenskar konur fengu kosningarétt 
var ákveðið hér vestur á Snæfellsnesi að líta um öxl og segja sögur 
nokkurra vel valinna snæfellskra kvenna. Um leið og sagt er frá lífshlaupi 
þessara kvenna er líka varpað ljósi á sögu mannlífs á Snæfellsnesi. 
Soroptimistasystur skipulögðu verkefnið vel, skipuðu sér í hópa og 
kynntu þær konur sem valdar voru á félagsfundum. Frásögn um eina 
konu birtist í hverjum mánuði  í héraðsfréttablaðinu Jökli. Sýning um 
konurnar var sett upp í Átthagastofu Snæfellsbæjar sumarið 2015. Það 
hefur verið gaman og gefandi að rifja upp sögur þeirra kvenna sem 
ruddu brautina á svo mörgum sviðum. Vegna fjölmargra áskorana er 
sögunum hér safnað saman á aðgengilegan hátt. 

Ísland hefur frá árinu 2009 verið í fremstu röð hvað varðar stöðu 
kvenna samkvæmt alþjóðlega mælikvarða Alþjóða efnahagsráðsins 
(World Economic Forum). Íslenskar konur hafa náð langt og hafa mörgu 
að miðla umheiminum. Enn er þó margt óunnið, við eigum margt eftir 
að læra og bæta, bæði konur og karlar á Íslandi.  Við skulum gera það 
saman því það er eina leiðin og jafnrétti er okkur öllum í hag.

 
Soroptimistar eru alþjóðasamtök fyrir vinnandi konur í öllum 

störfum. Markmið Soroptimista er að stuðla að heimsmynd þar sem 
konur og stúlkur ná í sameiningu fram því besta sem völ er á, bæði sem 
einstaklingar og sem hópur. Þar sem þær geta látið drauma sína rætast 
og skapað sterk og friðsöm samfélög um allan heim. 

Samtökin eiga sér langa sögu, voru stofnuð 1921. Fyrsti klúbburinn 
hérlendis var stofnaður árið 1959 af átján stórhuga konum sem flestar 
voru frumkvöðlar í sínum störfum. 

Við þökkum fyrir styrk frá framkvæmdanefnd um 100 ára 
afmæli kosningaréttar kvenna. Dagbjörtu Agnarsdóttur og Rebekku 
Unnarsdóttur frá Átthagastofu Snæfellsbæjar er þakkað gott samstarf 
og aðstoð. Eins þökkum við Jóhannesi Ólafssyni í Steinprent fyrir að 
setja greinarnar upp og prenta. Ljósmyndir eru  fengnar úr ýmsum 
áttum. Flestar þeirra frá Pakkhúsinu í Ólafsvík og margar úr einkasafni 
Soroptimista systra.

Það hefur verið gagnlegt og gaman að vinna að þessu verkefni. 
Öllum sem komið hafa að vinnslu þessa kvers, eru hér með færðar 
bestu þakkir.

Fyrir hönd Soroptimistasystra á Snæfellsnesi

Ólafsvík 21. september 2016

Ragnheiður Víglundsdóttir, 
Þóra Kristín Magnúsdóttir 

og Ragnhildur Sigurðardóttir

Formáli

Fiskverkafólk á Snæfellsnesi um 1950.

Jóhanna Vigfúsdóttir  fæddist á Bjölluhóli 
á Hellissandi 11. júní 1911. Jóhanna lést 
29. apríl 1994.  Foreldrar hennar voru 
Kristín Jensdóttir frá Rifi og Vigfús Jónsson 
frá Elliða í Staðarsveit.  Jóhanna var elst 13 
systkina og ólst upp á Gimli á Hellissandi.

Veturinn 1927-28 fór Jóhanna suður 
til Reykjavíkur að læra söng og orgelleik 
hjá Sigfúsi Einarsyni tónskáldi.   Þann 
25. febrúar 1928 tók svo Jóhanna, þá 16 
ára, að sér að vera organisti og kórstjóri 
í Ingjaldshólskirkju.  Það hlýtur að hafa 
verið mikið starf fyrir unga stúlku að taka 
að sér svona ábyrgðarfullt starf. Jóhanna 
gerði það með miklum ágætum og var 
í því starfi í 52 ár.  Hún stjórnaði einnig 
sunnudagaskóla samhliða í tæp 40 ár og 
eiga margir Sandarar, Rifsarar og Gufsarar 
góðar minningar frá sunnudagsmorgnum 
með Jóhönnu.  Starfið í Ingjaldshólskirkju 
var Jóhönnu mjög dýrmætt því það fjallaði 
um lífshugsjón hennar sem í raun líf hennar 
snerist um, trúna á Jesú Krist.

17. maí 1930 giftist Jóhanna Hirti Jónssyni hreppstjóra frá 
Munaðarhóli og eignuðust þau átta börn.  Heimili þeirra Jóhönnu og 
Hjartar var mikið myndarbú, gestkvæmt og oft margt í heimili.

Jóhanna var félagslynd og tók þátt í flestu sem fram fór í 
heimabyggðinni.  Hún var t.d. í safnaðarnefnd Ingjaldshólskirkju, 
var formaður Kvenfélags Hellissands í 25 ár og stóð fyrir kristilegu 
starfi með konum á Hellissandi, kynnti störf kristniboðsins, átti sæti 

á kirkjuþingum  og gegndi auk þess ótal 
trúnaðarstörfum fyrir heimabyggð sína 
og hérað. Kvenfélag Hellissands stóð fyrir 
mörgum framfaraverkum undir stjórn 
Jóhönnu, má þar nefna sjúkrahjálp og 
þjónustu við héraðslækni, forystu við leik-
vallar gerð, stuðning við læknamóttöku, 
skrúð garðs rækt, jólatrésskemmtanir o.fl. 
o.fl. Jóhanna var margheiðruð fyrir félags-
störf sín.

Þegar Hjörtur, eiginmaður Jóhönnu, féll 
frá fyrir aldur fram árið 1963 hefðu margir 
haldið að hún myndi flytja suður þar sem 
flest börn hennar bjuggu, en svo fór ekki. 
Jóhanna hafði ung valið sér starfsvettvang 
í heimabyggðinni Hellissandi með 
Snæfellsjökul gnæfandi yfir, þar vildi hún 
vera og starfa. Jóhanna réðst í að byggja 
sér nýtt íbúðarhús  á Munaðarhólsjörðinni, 
skammt frá gamla húsinu. Hún nefndi það 
hús Hjartarlund.  Hún hafði mikinn áhuga 
á garðrækt og var blómagarðurinn hennar 
hvers manns augnayndi auk þess sem hún  

hafði  mikinn hug á að snyrta og fegra sína heimabyggð.
Jóhanna sá í mörg ár um afgreiðslu á lyfjum frá apótekinu á heimili 

sínu. Áttu margir leið þangað og alltaf tók Jóhanna á móti fólki með 
sömu ljúfmennskunni.  Jóhanna  kenndi ungu fólki  á orgel heima hjá 
sér í mörg ár og kirkjukórinn æfði lengi  í stofunni hjá henni.  Jóhönnu, 
og fleirum, var mikið metnaðarmál að fá byggða læknamóttöku á 
Hellissandi. Læknamóttakan reis og Jóhanna varð starfsmaður þar við 

móttöku í mörg ár.  
Eftir langa starfsævi, árið 1990, 

flutti  Jóhanna til Reykjavíkur 
þar sem hún gat dvalið nær 
börnum sínum.  Hugurinn 
var þó gjarnan fyrir vestan.  
Kvenfélag Hellissands hélt henni 
kveðjusamsæti þann 10. apríl 
1990 í félgasheimilinu  Röst á 
Hellissandi þar sem fjöldi fólks 
á öllum aldri kom saman til að 
kveðja hana. Í því kveðjusamsæti 
var Jóhanna gerð að fyrsta  
heiðursborgara Neshrepps utan 
Ennis. Jóhanna var einnig sæmd 
Hinni íslensku fálkaorðu. 

Samantekt:
Drífa Skúladóttir
Júnína Björg Óttarsdóttir
Kay Wiggs

Jóhanna Vigfúsdóttir frá Hellissandi
(1911-1994)

Kvenfélagskonur á Hellissandi.

Lóa S. Kristjánsdóttir fæddist í Dalsmynni 
í Eyjahreppi 29. ágúst 1909, hún lést þann 
23. mars 2001.

Hún var dóttir hjónanna Guðnýjar 
Guðnadóttur og Kristjáns Eggertssonar.  
Bræður hennar voru Eggert Kristjánsson 
stórkaupmaður og Valgeir Kristjánsson 
klæðskeri.

Lóa ólst upp á kærleiksríku heimili sem 
einkenndist af vinnusemi, heiðarleika og 
trúrækni. Milli hjónanna Guðnýjar og 
Kristjáns var mikið ástríki sem allir tóku eftir 
er kynntust þeim.

Hinn 10. febrúar 1929 giftist Lóa 
Friðsteini Jónssyni veitingamanni, f. 11. 
september 1903 d. 6. júní 1971. Lóa og 
Friðsteinn eignuðust fimm börn: Kristján, f. 
12. maí 1929, d. 23. júní 1997, Jón Helga, 
f. 16. júlí 1936, Guðnýju Sigríði, f. 27. 
desember 1940, d. 12. mars 1980, Ásgeir, 
f. 29. ágúst 1944, og Kjartan Má,  f. 4. mars 
1951.

Friðsteinn og  Lóa stóðu að rekstri 
nokkurra veitingastaða í Reykjavík en auk þess rak Lóa sumarhótel á 
Búðum á Snæfellsnesi á árunum 1957 – 1970. Undir hennar stjórn 
urðu Búðir að einu vinsælasta hóteli landsins, þekkt fyrir góðan mat og 
aðbúnað. Var hún oft við það kennd og kölluð Lóa á Búðum. 

Eftir fráfall Friðsteins tók Lóa við rekstri veitingastaðarins á Laugavegi 
28 og rak hann fram til ársins 1977 er hún hætti störfum. Lóa var mjög 
virk í félagsmálum og mörg félög nutu krafta hennar og ósérhlífni. Hún 
var stofnandi og heiðursfélagi Hvatar, félags sjálfstæðiskvenna, auk þess 
sem hún var heiðursfélagi í tveimur öðrum félögum, Kvenréttindafélagi 
Íslands og Kvenfélagi Fríkirkjunnar.

Lóa gekk í Fríkirkjusöfnuðinn sextán ára og í Kvenfélagið árið 1956 
og starfaði þar vel á fimmta áratug. Hún var fljótlega kosin í varastjórn 
félagsins og tók við ritarastarfi eftir að hún tók sæti í aðalstjórn en þar 
sat hún til ársins 1967. Lóa tók þátt í flestu því sem félagið tók sér 
fyrir hendur og var alltaf boðin og búin að rétta hjálparhönd, fór með 
félaginu í ferðalög innanlands og utan, og var dugleg við fjáröflun.

Lóa var einstök kona, fríð sýnum og minnisstæð þeim sem kynntust 

henni. Hún var mikill persónuleiki og allir 
tóku eftir henni hvar sem hún fór. Dugnaður 
og kraftur einkenndu hana en jafnframt 
ljúfmennska og kærleiki. Hún var trygg, 
trúföst og mjög frændrækin. Var stálminnug 
og ættfróð með afbrigðum.  Hún reyndi 
alltaf að setja sig inn í aðstæður fólks og 
greiða úr vanda þess eins vel og henni var 
unnt. Það var líka eftirtektarvert hversu fólk 
sem hún hafði haft kynni af, jafnvel um 
stuttan tíma, rækti samband sitt við hana og 
talaði um hana með virðingu og þakklæti.   

Lóa á Búðum
Hótel Búðir var gert að hlutafélagi árið 

1956 með þá Alexander McArthur og 
Friðstein Jónsson í forsvari og þar mað 
lauk afskiptum Félags Snæfellinga og 
Hnappdælinga af hótelrekstri  á Búðum. 
Friðsteinn  og  Lóa  gerðust bæði hluthafar og 
þar sem þau höfðu áður rekið veitingastað 
í Reykjavík lá beinast við að þau önnuðust 
rekstur hótelsins. En þar sem Friðsteinn 

var í fullu starfi í Reykjavík var það Lóa sem fór vestur og tók við 
hótelrekstrinum. Hún rak Hótel Búðir í 15 ár og voru þau ár staðnum 
mikil lyftistöng. Hún hóf reksturinn á því að leggja niður Búðamótin 
og hætta allri áfengissölu á hótelinu. Hennar von var að gera Búðir að 
fjölskyldustað þar sem fólk gæti komið og notið lífsins áhyggjulaust. 
Lóa varð fljótt þekkt fyrir mikla gestrisni, hún heilsaði gestum sínum 
með handabandi, lét þeim líða eins og heima hjá sér og bauð upp á 
dýrindis mat þar sem besta hráefni hverju sinni var borið fram.

Hún eignaðist fjölda vina sem komu ár eftir ár. Þeirra á meðal voru 
margir af þekktustu listamönnum þjóðarinnar. Halldór Laxness dvaldi 
þar oft við skriftir og Kjarval og Júlíana Sveinsdóttir sem máluðu mikið 
á Snæfellsnesi. Það var gaman að heyra Lóu segja frá þessum tíma og 
sjá hvernig hugurinn fór á flug. 

 Á þeim tíma sem  Lóa rak hótelið þótti það vera með þeim betri  
hér innanlands og var þá ekki dvalið i eina til þrjár nætur heldur var 
venjulega  keypt gisting í a.m.k. viku og allt upp í þrjár. Lóa auglýsti 
aldrei staðinn vegna þess að hann auglýsti sig sjálfur af ánægðum 
gestum sem hrósuðu staðnum óspart. Þetta fyrirkomulag hélst alveg 
fram á sjöunda áratuginn en þá komu nýjar áherslur, utanlandsferðir 
voru farnar að ryðja sér til rúms og tíðarandinn breyttur. Fólk kom til 
styttri dvalar en áður og þegar eiginmaður Lóu lést árið 1970 ákvað Lóa 
að hætta hótelrekstri. Lóa skildi eftir spor sem aldrei gleymast á Búðum.

Heimildir:
Mbl.is/gagnasafn
Viðtal við Lóu Kristjánsdóttur: Elín Pálmadóttir 

Samantekt:
Þóra Kristín Magnúsdóttir
Ragnheiður Víglundsdóttir
Ragnhildur Sigurðardóttir

Lóa S. Kristjánsdóttir
(1909-2001)

Hótel Búðir.

Helga Halldórsdóttir var fædd að Haga í Staðarsveit þann 18. júní 
1903 en hún ólst upp á bænum Tröðum í sömu sveit.  Foreldrar hennar 
voru hjónin Ingiríður Bjarnadóttir og Halldór Jónsson. Hún átti einn 
yngri bróður, Þórð Halldórsson, refaskyttu og skáld.

Helga ólst upp við mikinn kærleik og  trúarlegt siðgæði þar sem 
þjóðleg menning var í hávegum höfð. Helga var mjög fróðleiksfús strax 
í æsku.  Hún var hrifin af sögum og sögnum, þjóðsögur voru þar mest í 
uppáhaldi.  Fyrir fermingu var hún búin að læra nær alla Passíusálmana 
utan að.  Hún lærði öll Norðurlandatungumálin ásamt þýsku sem hún 
lærði seinna af þýskum vetrarmanni. Helga var mjög næm og vissi oft 
um óorðna hluti og var líka draumspök.  Á þeim tíma sem Helga var að 
alast upp var ekki í umræðunni að ungar stúlkur gengju menntaveginn 
þó svo að hæfileikar væru fyrir hendi. Foreldrar hennar voru báðir 
mjög fróðir og gáfu sér góðan tíma til þess að leiðbeina börnum sínum. 
Faðir hennar, Halldór, var sjálflærður dýralæknir og starfaði við það á 
Snæfellsnesi í mörg ár. Oft var hann sóttur um langan veg til að sinna 
skepnum svo vel  metinn var hann.

Helga giftist Hallgrími Ólafssyni frá Sogni í Ölfusi árið 1929.  Þau 
reistu býli að Dagverðará á Snæfellsnesi.  Dagverðará var ekki í 
alfaraleið á þessum árum svo að það þurfti að fara allra sinna ferða 
á hestum.  Foreldrar Helgu og bróðir settust einnig að á Dagverðará.  

Helga las mikið  ásamt því að sinna börnum og búi.  Hún hafði 
ákaflega mikinn áhuga á móðurmálinu  og talaði fallega íslensku. Hún 
var hagmælt og víða liggja eftir hana kvæði og greinar.

Helga var hlý kona og höfðingi  heim að sækja. Hún var á undan 
sinni samtíð í uppeldismálum.  Hún trúði ekki á beitingu valds og vildi 
aldrei slá barn, það átti að sýna öllum virðingu.  Á Dagverðará ólust 
upp mörg börn.  Í gegnum tíðina var líka mörgum börnum  komið fyrir 
til sumardvalar á Dagverðará.  Helga lét sig ekkert  muna um að taka á 
móti öllum þessum börnum og kenndi þeim bænir og góða siði.

Á seinni árum var heilsunni farið að hraka  og þurfti hún þá að dvelja 
á sjúkrahúsum langtímum saman.  Í veikindum sínum tókst henni þó, 
með elju og vinnusemi,  að skrifa bók.  Bókin kom út fyrir jólin 1986 
og heitir „Öll erum við menn“. Þar segir frá fólki sem hún kynntist á 
Snæfellsnesi og öðru fólki sem hún heyrði frásagnir af. Í bókinni er mikið 
af vísum sem ekki hafa birst á prenti áður.  Þessi bók er einstaklega vel 
skrifuð og geymir mikinn fróðleik um fólk og lífshætti frá fyrri árum. 

Hallgrímur lést árið 1981 og flutti Helga í kjölfarið til dóttur sinnar, 
Ingu Rósu, sem annaðist hana síðustu árin. 

Helga andaðist 13. desember 1991.

Samantekt : 
Helga Valdís Guðjónsdóttir
Guðrún Jenný Sigurðardóttir
Sigrún Þórðardóttir 
Lovísa Olga Sævarsdóttir.

Helga Halldórsdóttir frá Dagverðará
(1903-1991)

Útihús og íbúðarhús að Dagverðará. Fólk í heyskap.

Dagverðará.

Þorbjörg  fæddist að Skógarnesi í 
Miklaholtshreppi  þann 20. mars 1892.  Hún var 
ein sjö barna hjónanna  Oddnýjar Kristjánsdóttur 
frá Skógarnesi og Guðmundar Jóhannessonar  
sem ólst upp á Elliða og Borg í Staðarsveit.  
Foreldrar Þorbjargar voru fátækir bændur  sem 
bjuggu lengst af í Straumfjarðartungu þar sem 
hún ólst upp.  Mikil fátækt var á heimilinu á 
uppvaxtarárum Þorbjargar og þurfti hún ung að 
byrja að vinna almenn sveitastörf  bæði innan 
húss og utan.  Snemma kom í ljós einstök næmni 
hennar og lagni þegar upp komu vandamál 
þegar kindur eða kýr voru að bera og hvernig 
annast skyldi særðar eða sjúkar skepnur. Hún var 
því látin annast allar skepnur sem eitthvað var 
að bæði heima og á öðrum bæjum. Eftirfarandi 
frásögn lýsir því hversu mikill dýravinur hún var: 
“Eitt sinn týndist lamb og varð það næstum úti 
en Þorbjörg og bróðir hennar fundu það og var 
mjög af því dregið þegar það fannst.  Hún var þá 
enn með son sinn á brjósti og bjargaði lambinu 
með því að mjólka upp í það brjóstamjólk”.

Þorbjörg var mjög trúuð og berdreymin og 
sagði:“ draumar eru dulmálshjal en drottinn veit og skilur“.

Þorbjörg hlaut enga grunnskólagöngu  þar sem farkennsla hófst fyrst 
í hreppnum árið 1910.  Hún var þó vel læs og skrifandi.  Móðir hennar 
kom af vel stæðu heimili þar sem bækur voru í hávegum hafðar og 
hafði lært að lesa.  Á átjánda ári réði hún sig í eitt ár í vist hjá Finnboga 
Lárussyni og Björgu Bjarnadóttur að Búðum og kenndi hún ungum 
manni sem þar var vinnumaður að draga til stafs. 

Hún eignaðist ung harmónikku sem hún spilaði á við ýmis tækifæri.  
Félagslíf var takmarkað en hún notaði hvert tækifæri til að spila á 
harmónikkuna.

Árið 1912 fór hún í vist að Hólkoti til Þorsteins Þorleifssonar og 
Herdísar Bjarnadóttur.  Sonur þeirra, Ársæll, og Þorbjörg felldu hugi 
saman og eignuðust soninn Guðmund en ekki varð af frekara sambandi 
þeirra á milli.   

 Hún fór  aftur heim til foreldra sinna og fæddi þar fyrsta barn sitt 
þann 16. september 1913.  Hún var hjá þeim þar til sonurinn varð 
tveggja ára. Hún var ákveðin í að láta barneignina ekki stoppa sig í að 
komast áfram í lífinu og var staðráðin í að mennta sig til að geta séð 
fyrir sér og syni sínum.

Hugur Þorbjargar hafði lengi staðið til ljósmóðurstarfa og  árið 1914 
ákvað hún að fara til Reykjavíkur að læra til ljósmóður. Hún skildi son 
sinn eftir hjá foreldrum sínum.   Áður en hún fór hafði hún gert samning 
við Fróðárhrepp um að taka við því umdæmi að námi loknu. Fékk hún 
styrk til námsins sem skyldi duga fyrir fæði og húsnæði gegn því að 
þjóna umdæminu í eitt ár að námi loknu. Guðmundur Björnsson, 
landlæknir, stóð fyrir kennslunni og kenndi sjálfur allt bóklegt tengt 
náminu en ljósmæður í bænum sáu um verklegu kennsluna.  

Bóklega kennslan var þrír tímar á dag en eftir það tóku ljósmæður 
nemendurna með sér til sængurkvennanna.  Þorbjörg var hjá Þórunni 
Björnsdóttur frá Gröf en námið tók 6 mánuði.

Þorbjörg hóf störf í Fróðárhreppi árið 1915 og starfaði þar og í 
Ólafsvík til ársins 1948.  Önnur ljósmóðir átti að taka við Fróðárhreppi 

en sú veiktist af berklum og því var Þorbjörg 
ráðin yfir allt svæðið.

Ljósmóðurstarfið var oft mjög erfitt á þessum 
árum því oft þurfti að ferðast fótgangandi langar 
leiðir í alls kyns veðrum.  Eitt sinn var Þorbjörg 
sótt heim af tveim mönnum frá Brimilsvöllum 
til að taka á móti barni hjá konu í Holti.  Mikill 
bylur og rok var og leiddu mennirnir Þorbjörgu 
á milli sín.  Ófærðin var mikil og urðu þau að 
skríða upp Klifið því fönnin var svo laus og 
mjúk.  Villtust þau af leið og tók ferðalagið 
hálfan sólarhring.  Hálftíma eftir að þau komu 
á áfangastað fæddist barnið og allt gekk vel.  
Þorbjörg sagðist samt ekkert hafa orðið eftir sig, 
ekki einu sinni fengið harðsperrur.  Var hún þó 
ófrísk sjálf, komin fjóra mánuði á leið.

Árið 1918 giftist Þorbjörg Steinþóri Bjarnasyni, 
sjómanni. Hann fæddist á Búlandshöfða árið 
1894.  Þau fluttust til Ólafsvíkur þar sem enga 
jörð var að fá í Fróðárhreppi.  Þau hófu búskap 
í Kaldalæk í Ólafsvík og eignuðust fimm börn, 
eitt þeirra lést árið 1920.  Guðmundur flutti til 
þeirra fimm ára gamall og reyndist Steinþór 

honum góður faðir.
Þorbjörg vann ýmis störf auk ljósmóðurstarfsins. Hún gekk m.a. í 

uppskipunarvinnu og mótekju því oft var þröngt í búi og hver einasta 
króna skipti máli. Eiginmaður hennar fór á togara og var hún þá oft ein 
með börnin.

Árið 1949 fluttu hjónin til Reykjavíkur til að styðja við son sinn sem 
var í námi.  Steinþór vann þar sem verkamaður en lenti í slysi og varð 
öryrki.  Þau bjuggu í bragga fyrstu árin í Reykjavík en fengu síðan lóð 
sem sonur þeirra byggði á.  Þorbjörg var einmana síðustu ár ævi sinnar.  
Hún bjó þá í Reykjavík og fannst hún alltaf vera gestur þar.  Ólafsvík var 
henni mjög hjartfólgin og um hana orti hún svo:

Ó, mín kæra Ólafsvík, 
oft hef ég í faðmi þínum
fundið öflin unaðsrík,
áður hvergi fann ég slík. 
Dætur og synir dáðarík
dafni vel á brjósti þínu.
Yndislega Ólafsvík,
Óskin berst frá hjarta mínu.

Heimildir:  
Sól af lofti líður. Höfundur, Halldór Pjetursson 

Samantekt:
Fanný Berit Sveinbjörnsdóttir
Birna Pétursdóttir
Sigríður Þórarinsdóttir

Þorbjörg Guðmundsdóttir, ljósmóðir
 (1892-1982)

Þegar Soroptimistaklúbbur Snæfellsness 
ákvað að skrifa um merkar konur af 
Snæfellsnesi voru margir meðlimir sem 
nefndu Sigríði Bogadóttur í Sjólyst.

Eins og oft er um alþýðuhetjur eru fáar 
ritaðar heimildir til.

Ákváðum við að leita til sonardóttur og 
alnöfnu Sigríðar um heimildir og brást hún 
vel við erindinu og sendi okkur þessar línur, 
kunnum við henni bestu þakkir fyrir.

Deyr fé,
deyja frændur,
deyr sjálfur ið sama.
En orðstír deyr aldregi
hveim er sér góðan getur.
(úr Hávamálum)

Amma mín og alnafna, Sigríður Bogadóttir, 
var fædd 7. júlí 1886 í Flatey á Breiðafirði.  Þar 
ólst hún upp hjá  foreldrum sínum, Oddfríði 
Guðmundsdóttur og Boga Gunnlaugssyni, 
sjómanni, ásamt systkinum sínum Ingjaldi, Sólborgu, Finnboga og 
Þórdísi.  Faðir hennar byggði þar tvílyft hús sem kallað var Bogahús og 
stóð það við Grýluvog í Flatey.

Menningarlíf stóð í blóma og í Flatey bjuggu allt að þrjú hundruð 
manns, mikið atorku og dugnaðarfólk.

Athafnalíf var fjörugt og mikil verslun á staðnum.  Hugur ömmu 
hneigðist snemma að hjúkrunarstörfum og las hún allt sem hönd á festi 
um lækningar.

Handavinna veitti henni mikla ánægju og liggja mörg listaverk eftir 
hana, hekluð milliverk og dúkar, ættingjum hennar til gleði.

Eins og algengt var með menn úr 
Breiðafjarðareyjum þá lönduðu þeir aflanum 
á Snæfellsnesi. Sautján ára flutti amma á 
Hellissand og hélt heimili fyrir föður sinn. 
Var þetta upphaf þess að hún ílengdist á 
Sandi í byrjun tuttugustu aldarinnar. 

Hún giftist Guðmundi Þorvarðarsyni, 
skipstjóra, ættuðum frá Hallsbæ og 
eignuðust þau Lárus Skúla (1910-1960) og 
Boga Ingjald (1917-1996). 

Í Hallsbæ höfðu búið sjósóknarar mann 
fram af manni. Ragnheiður Skúladóttir 
og Þorvarður Þorvarðarson voru foreldrar 
Guðmundar.

Lárus Skúlason, þekktur athafnamaður, 
bróðir Ragnheiðar, var giftur Guðrúnu 
Oddsdóttur og voru þau barnlaus. 

 Ragnheiður, systir Lárusar, gaf þeim 
drenginn Guðmund til uppeldis frá tveggja 
ára aldri. Guðmundur ólst upp í Lárusarhúsi 
sem stendur enn á Hellissandi (byggt 1889) 
og ekki langt frá, í Hallsbæ, bjuggu systkini 
afa, þau Jónas, Þorvarður, Katrín og Sigríður.

Lárus Skúlason var frumkvöðull að 
mörgu á Hellissandi, má þar upp telja 
barnaskólabygginguna og Ingjaldshólskirkju, 
ásamt því að vera sjósóknari. Um tvítugt 
kostaði Lárus afa minn til náms í skipstjórn 
til Rönne, Bornholm í Danmörku.

Allan sinn búskap bjuggu þau í Sjólyst, 
litla ljósgræna húsinu með rauða þakinu 
í fjörunni á Sandi, svo nálægt sjónum að 
gjálfrið í öldunum og fuglakvakið heyrðist 
skýrt inn í húsið.

Minningin góða um húsið, afa, ömmu 
og Lalla frænda er sterk. Það að til ömmu 
væri leitað jafnt dag sem nótt fannst okkur 
eðlilegt. Hún líknaði þeim sem leituðu til 
hennar af öryggi og kærleik. Sængurkonum 
fannst þeim borgið þegar hún var mætt á 
staðinn. Eina sumarnótt man ég að bankað 
var á gluggann í Sjólyst. Við nöfnurnar 
leiddumst út í pláss að húsi einu, amma 
fór inn í herbergi en á meðan beið ég í 

eldhúsinu. Á leiðinni til baka spurði ég ömmu: “Var barn þarna inni?” 
“Já, það fæddist barn í heiminn, Sigga mín”.  Ég hef líklega verið átta 
ára gömul.

Arngrímur Björnsson, héraðslæknir í Ólafsvík, kom iðulega við 
hjá ömmu og skildi eftir í hennar umsjón umbúðir og annað sem 
nota skyldi til lækninga. Kona hans, Þorbjörg J. Guðmundsdóttir frá 
Flatey, var hennar besta vinkona.  Það var hennar stærsta hamingja 
í lífinu að sinna þessum störfum með skilningi afa og sonanna. Hún 
var ein af stofnendum Kvenfélags Hellissands og sat þar lengi í stjórn.  
Kvenfélagskonurnar sáu um að viðburðir eins og stórafmæli og 

erfidrykkjur væru sem glæsilegastar.

Hallsbæjarfrændfólk mitt, sem þekkti 
hana, er samróma um að hún hafi verið allt 
í senn sjálfstæð, sterk, ákveðin og mikill 
mannvinur. Minnisstætt er þegar Lárus Skúli, 
sonur hennar, var kistulagður í Sjólyst í mars 
1960. Eftir að hún hafði hlúð að honum í 
síðasta sinn stóð hún höfðingleg í íslenska 
búningnum sínum og mælti kveðjuorðin 
með styrkri röddu og einkennandi sálarró.

Sigríður Bogadóttir í Sjólyst 
lést 6. september 1961.

Minning alþýðuhetjunnar lifir.

Samantekt :
June Scholtz
Kolbrún Ívarsdóttir
Anna Þóra Böðvarsdóttir
Kristín Björk Gilsfjörð

Sigríður Bogadóttir
(1886-1961)

Þakkarskjal sem Hellissandsbúar gáfu Sigríði á 70 ára afmælisdegi 
hennar

Metta Guðrún Sveinsína Kristjánsdóttir 
fæddist 13. mars árið 1880. Foreldrar hennar 
voru hjónin Sigríður Jónsdóttir og Kristján 
Jónsson útróðrarbóndi og hafsögumaður. 
Metta ólst upp í Bakkabúð á Búðum ásamt 
systkinum sínum. Guðbjörg, amma Mettu, 
bjó hjá þeim í Bakkabúð. Hún var trúrækin 
kona sem hélt guðsorði og góðum siðum að 
þeim systkinunum.

Þegar Metta var 17 ára lenti hún í slysi. 
Hún var að sækja vatn í tvær fötur og 
ætlaði að bera þær á öxlunum. Ekki vildi 
betur til en svo að hún féll aftur fyrir sig og 
lenti með bakið á brún annarrar fötunnar. 
Við þetta skaddaðist hryggurinn og var 
hún lengi rúmliggjandi í kjölfarið. Læknir 
sem skoðaði hana taldi líklegt að hún gæti 
ekki gengið framar. Metta var ekki  tilbúin 
til þess að horfast í augu við slík örlög og 
gerði samkomulag við sjálfa sig. Hún fékk 
frænda sinn til þess að hjálpa sér að komast 
á ákveðinn stað í Búðahrauninu, þar kom 
hún Bíblíunni sinni fyrir og setti sér það markmið að komast að þessum 
stað innan ákveðinna tímamarka. Hún byrjaði á því að skríða, síðan 
staulaðist hún og að lokum gat hún gengið og náði þannig settu 
markmiði. En brotið greri illa þannig að hún bar merki þessa slyss, sem 
var herðakistill, alla ævi.

Mettu leið vel á Búðum, staðurinn og umhverfið þar áttu alla tíð 
sterka taug í henni. Árið 1901 flutti Metta búferlum til Ólafsvíkur og 
sama ár giftist hún Hans Hanssyni frá Ólafsvík. Þau eignuðust eina 
dóttur, Sigríði, fædda árið 1902. Hans fórst í sjóslysi árið 1907. Annar 
eiginmaður Mettu var Jens Guðmundsson úr Helgafellssveit. Þrír sona 
þeirra komust á legg, þeir Guðmundur, Kristján og Bárður. Jens fórst 
af slysförum árið 1922 þegar yngsti sonurinn, Bárður, var fjögurra 
ára. Þrátt fyrir mikla erfiðleika tókst Mettu 
og Sigríði dóttur hennar að berjast fyrir því 
að halda heimili fyrir sig og drengina. Þriðji 
maður Mettu var Jóhann Kristjánsson. Þeim 
varð ekki barna auðið en árið 1931 tók Metta 
Eggert Kristjánsson í fóstur.

Metta stundaði hin ýmsu störf, bæði á 
Búðum og í Ólafsvík, og vann jafnan þá vinnu 
sem bauðst hverju sinni. En líf Mettu var ekki 
tómt strit. Hún hafði mikla ánægju af samveru 
við fólk og tók virkan þátt í félagsstörfum 
af heilum hug. Metta er eina konan sem er 
skráður stofnfélagi í Verkalýðsfélaginu Jökli 
en það var stofnað árið 1937.  Hún tók þátt 
í að halda skemmtanir í  Félagsheimilinu, 
m.a. með kaffisölu til fjáröflunar fyrir hin 
ýmsu verkefni. Steinveggurinn kringum 
kirkjugarðinn í Ólafsvík var m.a. fjármagnaður 
með þeim hætti. Á þessum tíma stofnuðu 
konur líknarfélög, hjúkruðu veikum og 
aðstoðuðu bágstadda í samfélaginu. Metta 
var bindindismanneskja á áfengi og tók 

virkan þátt í stúkunni Jökulblóminu. Hún var 
mikil jafnaðarmanneskja og jafnan málsvari 
þeirra sem áttu um sárt að binda.

Árið 1915 kom m/s Gullfoss, fyrsta 
skip nýstofnaðs Eimskipafélags Íslands, til 
landsins. Það fór í eins konar „jómfrúarferð“ 
í kringum landið þar sem landsmenn fengu 
tækifæri til að fagna því. Ekki var leitað eftir 
aðstoð kvenna við þá móttöku í Ólafsvík. 
Brá Metta þá á það ráð að fá lánaðan árabát 
og mannaði hann spariklæddum konum 
sem settust undir árar. Sjálf settist hún í skut 
bátsins og stýrði honum er þær reru hringinn 
í kringum skipið. Þetta merka framtak sýnir 
vel áræði og styrk þessarar merku konu til 
sjálfstæðis. Þetta var árið sem konur fengu 
kosningarétt á Íslandi.

Slysavarnir voru Mettu alla tíð hjartans 
mál og lagði hún mikið kapp á að styðja það 
málefni. Mörg mannskæð sjóslys höfðu átt 
sér stað rétt við bæjardyrnar í Ólafsvík og fékk 
Metta m.a. leyfi til að vera með öryggistalstöð 

á heimili sínu í nokkur ár, eða þar til tilkynningaskyldu var komið í fastar 
skorður á Íslandi. Metta var einn af stofnendum Slysavarnadeildarinnar 
Sumargjafar í Ólafsvík sem stofnuð var á sumardaginn fyrsta árið 1947. 
Hún var formaður deildarinnar í þrettán ár, allt til dauðadags. 

Mettu er minnst sem ákaflega sterks persónuleika. Hún var lágvaxin, 
falleg kona með brún geislandi augu, létt á fæti, snör í snúningum og 
hafði ákaflega gaman af því að vera vel til fara. Hún vildi vera sjálfstæð 
en umfram allt heiðarleg. Aldrei heyrðist bituryrði frá henni þrátt fyrir 
að hafa gengið í gengum miklar sorgir. Allt var í Guðs hendi. Hún var 
kirkjurækin og tók virkan þátt í kirkjustarfinu. Aðstæður og umhverfi 
settu mark sitt á hana en hún spilaði vel úr þeim spilum sem henni voru 
gefin. Metta lést árið 1960.

Heimildir:
Saga Búða og Hraunhafnar. Útgefin 1995
Tímarit Kvenfélags Ólafsvíkur. 
Útgefið 1986
Tímarit Slysavarnadeildarinnar Sumar- 
gjafar. Útgefið 1995
Samantekt Jennýjar Guðmundsdóttur 
vegna ættarmóts
Samantekt Ásgeirs Jóhannessonar: 
Hátíðarróður kvenna 1915

Samantekt:
Sigríður Þórarinsdóttir
Vilborg Lilja Stefánsdóttir
Fanný Berit Sveinbjörnsdóttir
Guðlaug Anna Ámundadóttir
Birna Pétursdóttir

Metta Kristjánsdóttir
(1880-1960)

Metta Kristjánsdóttir og Jens Guðmundsson..

Fyrstu barnakennslu á Hellissandi, eftir 
því sem sögur herma, var þannig háttað að 
útróðramenn frá Breiðafjarðarbyggðum voru 
teknir í húsrúm á vertíðum gegn því skilyrði 
að kenna börnum í landlegum.

Vorið 1883 flytur Lárus Skúlason frá Hálsi 
á Skógarströnd til Hellissands. Hann hafði 
stundað útróðra og barist við öldur hafsins en 
vildi nú berjast við „fávisku og framtaksleysi“. 
Fer Lárus að halda skóla á heimili sínu, 
Salabúð, stuttu eftir að hann flytur og er 
miðað við það ár, 1883, að barnafræðsla 
hefjist á Hellissandi.

Ýmsir kennarar koma að skólanum en 1. 
október 1914 tekur Ingveldur Á. Sigmunds-
dóttir við skólastjórn Barnaskólans á Hellis-
sandi fyrst kvenna og verður að teljast 
framsækið þar sem konur höfðu ekki enn 
fengið kosningarétt. Áður en Ingveldur kom 
til Hellissands hafði hún verið við farkennslu 
og kennt við Barnaskólann í Stykkishólmi í 
sjö ár.

Ingveldur þótti röggsöm og framsækin og í hennar skólastjóratíð urðu 
margar  breytingar. Hún tók upp kennslu í handavinnu, bæði stúlkna 
og drengja,  kennslu í teikningu löngu áður en teikning  var lögleidd 
sem fag og fljótlega bætti hún við leikfimikennslu sem ekki þekktist 
víða. Hún lét ekki þar við sitja heldur bætti bóka og kennslutækjakost 
til muna og kom upp vísi að náttúrugripasafni.

Ljóst er að Ingveldur hefur haft metnað og áhuga fyrir sínu starfi og á 
árunum 1918-1922 kennir hún ein við skólann 50 börnum. Áhrifa frá 
fyrri heimstyrjöldinni gætti, kol til kyndingar dýr og lífsbaráttan erfið 
í litlu sjávarplássi. Útlit var fyrir að loka þyrfti skólanum en formaður 
skólanefndar, Jón á Munaðarhóli, mundi vel eftir skólaleysi fyrri ára og 
fór þess á  leit við Ingveldi að hún tæki að sér kennsluna ein ef hann 
sæi skólanum fyrir mó til kyndingar. Ingveldur fellst á þetta og, þökk sé 
þessu samkomulagi, hefur barnafræðsla á Hellissandi verið samfelld frá 

1883. Starfaði Ingveldur við Barnaskólann á 
Hellissandi til 1935.

Ingveldur Á. Sigmundsdóttir var fædd í 
Akureyjum 2. nóvember 1880. Foreldrar 
hennar voru þau Sigmundur Guðmundsson, 
formaður frá Akureyjum, og seinni kona 
hans, Salbjörg  Einarsdóttir. Ingveldur fór 
í lýðskóla og seinna fór hún til náms við 
kennaradeild Flensborgarskóla og lauk 
þaðan prófi árið 1904.

Ingveldur var gift Jóni Péturssyni, bónda 
frá Ingjaldshóli, og eignuðust þau tvö 
börn, Sigmund lækni sem búsettur var í 
Bandaríkjunum og Guðlaugu húsmóður 
í Reykjavík. Ingveldur missti mann sinn úr 
lungnabólgu eftir aðeins átta ára sambúð. 
Þess má geta að Sigmundur lést í febrúar 
2015 og var jarðsettur  að Ingjaldshóli  
sumarið 2015.

Það hefur verið sagt að margt mannkosta-
fólk hafi komið frá Breiðafjarðareyjum og 
heima sætan frá Akureyjum var góður fulltrúi 

sinnar sveitar. Ingveldur lét til sín  taka á opinberum vettvangi  við 
félagsstörf, var m.a. fyrsti formaður Kvenfélags Hellissands og ein af 
stofnendum þess. Hún var mikil bjartsýniskona og mjög lagin að fá fólk 
með sér til hinna ýmsu starfa. Án Ingveldar Á. Sigmundsdóttur hefði 
samfélagið utan Ennis verið fátækara. Ingveldur  lést 15. júlí 1971.

Heimildir:  
Afmælisrit Grunnskólans á Hellissandi 1983.
Greinar eftir:  Ingveldi Á. Sigmundsdóttur, Kristin Kristjánsson 
og Huldu Skúladóttur           
Afmælisrit Kvenfélags Hellissands  1921-1991
Grein eftir:  Jóhönnu Vigfúsdóttur         

Samantekt: 
Anna Þóra Böðvarsdóttir
June Scholtz 
Kolbrún Ívarsdóttir 
Kristín Björk Gilsfjörð

Ingveldur Á. Sigmundsdóttir
(1880-1971)

Fermingarbörn frá Hellissandi og Ólafsvík árið 1945 á sundnámskeiði. Konur að breiða fisk.



11

Guðrún var fædd að Bjarnarfossi í 
Staðarsveit 17. júní árið 1878,  dóttir 
hjónanna Guðbjargar Guðmundsdóttur 
og Sigtryggs Jónssonar sem þar bjuggu. 
Guðbjörg, móðir hennar, var áður gift Gísla 
Jóhannessyni. Þau bjuggu í Ytri Tungu og 
átti hún með honum einn son Jóhannes 
Ólaf. Gísla missti Guðbjörg árið 1872 þegar 
Jóhannes var tveggja ára gamall. 

Guðbjörg giftist Sigtryggi 10. október 1878. 
Þá voru þau búandi fólk á Bjarnarfossi. Fyrsta 
barn þeirra  var Guðrún. Þann 14. desember 
1879 eignuðust þau aðra dóttur, Margréti.

Guðbjörg og Sigtryggur bjuggu  á 
Bjarnarfossi til 1882, þá reið ógæfan  yfir. 
Sigtryggur andaðist 13. júlí árið 1882, daginn 
eftir, þann 14. júlí, dó yngri dóttirin, Margrét.   

Mæðgurnar  voru í Hagaseli árið 1890 
þar sem Guðbjörg  var bústýra.  Hún var þar 
einnig í skjóli sonar síns, Jóhannesar, þegar 
hún var tekin að reskjast. Hún var sögð fróð 
kona og góðlynd. 

Jóhannes,  bróðir Guðrúnar,  bjó lengi í Hagaseli og er  freistandi að 
ímynda sér að þar hefjist tilhugalíf Guðrúnar og Jóns, þar sem Jón  hafði  
keypt eyðijörðina Haga. Elín Jónsdóttir, sem fædd var í Haga, segir svo 
frá: „Í Hagaseli, sem var næsti bær við Haga,  bjuggu Jóhannes  og 
Kristín. Guðbjörg, móðir Jóhannesar, var hjá þeim og Guðrún dóttir 
hennar ung stúlka. Guðrún var búin að lofa að vera hjá mömmu á 
meðan hún lægi á sæng. Guðrún kom með föt af  Gísla, syni Jóhannesar, 
svo þá var áhyggjum af fataleysi létt af móður minni. Fæðingin gekk 
seint en loksins slapp ég í veröldina og Guðrún Sigtryggsdóttir var 
fyrsta manneskjan í veröldinni sem þvoði mér, en áður hristi hún mig 
til lífsins.

Guðrún sagði mér löngu seinna að fólk hefði haldið að ég myndi 
fljótlega gefa upp andann. Svo sagði hún, en ég hélt alltaf að þú myndir 
lifa lengi, því augun í þér voru ekki dauðaleg.

Guðrún og Jón maður hennar voru samtaka í því að hjálpa þeim 
sem minnimáttar voru og hjálparþurfandi. Guðrún var ein af allra bestu 
konum sem ég hef kynnst, enda var hún mikið virt fyrir mannkosti sína 
og engan mann heyrði ég mæla um hana lastyrði“.

Árið 1906 var Jón kominn að Haga að byggja þar upp.
Guðrún var þann vetur í Stykkishólmi að læra fatasaum hjá  

saumakonu sem þar var, Gróu Davíðsdóttur. Sú kona þótti með 
afbrigðum vandvirk og fór mikið orð af henni sem fagmanneskju.

Þann 20. júli 1907, eftir að hafa verið heitbundin í tvö ár, giftust Jón 
og Guðrún.  Þessi smágerða, fínlega kona og tröllið með barnshjartað  
(eins og sveitungar hans nefndu hann) settust að í Haga. Sama vor 
tóku þau að sér átta ára stúlkubarn frá Tungu í Staðarsveit, Sólveigu að 
nafni, og var hún hjá þeim fram yfir fermingaraldur og reyndist góður 
stuðningur við Guðrúnu eftir að börnunum fjölgaði.

Sólveigu leið vel í Haga og hefur hún sagt svo frá að hún hafi verið best 
klædda stúlkan þegar hún, ásamt fleirum, fermdist í Staðarstaðakirkju. 
Í einum siglingartúr hafði Jón  keypt vandað efni í Englandi og Guðrún  
saumað úr því peysuföt handa telpunni.

Jón stundaði sjó meðfram búskapnum í Haga og var þá farið 
fótgangandi í Borgarnes eða á Akranes með pjönkur sínar á bakinu.

Þegar yfir Flóann kom lagði hann svo aftur 
land undir fót til Sandgerðis þaðan sem hann 
reri oftast.

Guðrún var þá ein heima með 
barnahópinn sinn, en að vísu höfðu þau 
vetrarmann meðan þau bjuggu í Haga.

Vorið 1914 fluttu þau svo að Stapa. Þá 
voru fimm börn fædd, eitt dó á fyrsta ári, það 
var drengur Jón að nafni. Sá elsti, Haraldur, 
var  sex ára. Þau settust að í Pétursbúð.

Þar fæddust  yngstu börnin. Þarna var ein 
lítil baðstofa og á tímabili voru þar níu börn, 
Guðrún, Jón og Sólveig móðir hans.

Tryggvi sonur þeirra  segir svo í 
endurminningum sínum: „ Ég hef oft hugsað 
um það  hvernig  fólk komst fyrir án þess 
að til neinna árekstra kæmi eða  að neinum 
þætti að sér þrengt. Og ekki nóg með það 
heldur var ótrúlega mikill gestagangur og oft 
næturgestir.

Jón hélt áfram sjómennskunni, var 
Guðrún þá heima með börnin og kom það 

í hennar hlut að treina þá matbjörg sem til var fram á vordaga. Við 
höfðum oftast nóg að borða, þó man ég eftir tímabili sem ekki leifði af 
að nægilegt væri til af matföngum. Það var marga munna að metta og 
haustbirgðirnar ekki fullkominn vetrarforði.

Það má segja að þetta tilfelli varpi ljósi yfir ástandið eins og það gat 
lakast orðið á þeim árum.

Það var komið fram í aprílmánuð, líklega  nær maí. Þá var engin 
verslun á Stapa og mjölbirgðir heimilisins þrotnar.

Næstu verslanir voru í Ólafsvík eða Borgarnesi, þangað gat móðir 
mín alls ekki komist frá stórum  barnahópi og heimilisönnum.

Einhvern daginn er hún úti í hlöðu að láta í meisana handa kúnum.
Við krakkarnir stóðum þarna volandi hjá henni og fannst víst eitthvað 
skorta á að matarskammturinn hefði fyllt magarúmið. Sjálfsagt til að 
losna við okkur sagði hún: Farið þið hérna upp á fjósþakið og athugið 
hvort þið sjáið ekki bát bera að landi. Mig dreymdi hann pabba ykkar í 
nótt og ég get best trúað að ekki sé langt þangað til hann kemur.

Við dröttuðumst út og skriðum upp á þekjuna og þá vill svo til að við 
sjáum bát ekki langt frá landi. Þetta varð svo til að við hættum að vola.

Um kvöldið kom svo faðir okkar með mjölpoka í bak og fyrir og þá 
var kátt í höllinni.

Þessi vetrartími var áreiðanlega ekkert sældarlíf fyrir móður okkar, 
því þegar pabbi kom heim var hún búin að sjóða upp úr tveim tunnum 
af síld sem ætlaðar höfðu verið sem fóðurbætir handa búfénu.

Hún sagði okkur þessa sögu löngu seinna og kvaðst hafa farið dult 
með þessar tiltektir sínar, því hún hefði kunnað því illa að það bærist 
út að hún æli börnin sín á skepnufóðri. Ég man eftir því að okkur þótti 
þetta ágætis matur og alla tíð síðan hef ég haft lyst á síld og kallað 
herramannsmat.

Pétursbúð, litla baðstofan með eldavél í öðrum endanum, var heimili 
okkar þangað til ráðist var í það árið 1930  að byggja hús sem kallað 
var Bjarg.

Þrátt fyrir margvíslega örðugleika uppvaxtaráranna get ég ekki 
hugsað mér dásamlegra líf en við fjölskyldan áttum þá hér á Stapa. 
Ef til vill var það fyrst og fremst vegna þess hvert viðhorf okkar var 

Guðrún Sigtryggsdóttir
 (1878-1941)

innbyrðis. Þau stærstu fúkyrði sem mamma 
sagði við okkur strákana þegar við vorum að 
fljúgast á í baðstofunni voru “Ansans læti eru 
þetta í ykkur strákar“.

Aldrei heyrði maður misjafnt orð falla á milli 
foreldranna. Ást þeirra og vinátta var sönn og á 
hana bar aldrei skugga. Þó var líf þeirra hreint 
enginn dans á rósum frá almennum sjónarhóli 
séð og vinnuálagið oft úr hófi fram.”

Það var síðan meðan þau bjuggu í Pétursbúð 
sem þau urðu fyrir þeirri sáru sorg að 18 ára 
gamall sonur þeirra, Trausti, varð úti á Jökulhálsi 
á leið frá Ólafsvík til Arnarstapa 16. des. 1928. 
Rétt er að geta þess að Ungmennafélagið 
Trausti ber nafn hans, en hann þótti efnilegur 
ungur maður.

Árið 1930 breytti svo verulega um húsakost 
þegar þau fluttu í nýbyggt hús sitt, Bjarg, og 
rýmra varð um fjárhaginn. Jón var orðinn 
kaupfélagstjóri útibús Kaupfélags Stykkishólms 
og strákarnir löngu farnir að leggja sitt til heimilsins“.

Á Bjargi var rekinn farskóli um árabil og eiga margir þaðan góðar og 
kærleiksríkar minningar. 

Já, hver var hún, þessi smágerða kona sem eignaðist öll þessi börn og 
ól þau upp? Öllum ber saman um að hún hafi verið góðlynd sómakona.

Hún var orðfá eftir því sem sveitungar hafa sagt. En kannski hefur 
verið hlustað betur á hana en þá sem meira tala.

Hún var greinilega elskuð heitt af manni sínum og börnum þar sem 
fimm af níu ættliðum bera nafn hennar með stolti.

Hver var hún? Heyrum hvað sá sem þekkti hana best hefur um hana 
að segja. Gefum Jóni  orðið.

“Einhver kann að halda að mér hafi sýnst að öll velferð heimilisins 
hafi verið tengd því að ég fengi góðan aflahlut á vetrarvertíð við 
Suðurland eða á síld fyrir norðan. Óneitanlega var það stór þáttur í 
lífsframvindunni.

En ég stóð ekki einn að verki, þáttur konu minnar, hennar Guðrúnar 
Sigtryggsdóttur, var kannski öllu gildari en minn þegar á allt er litið. Ég 
var fjarri heimilinu vikum og mánuðum saman og þá hvíldi á hennar 
herðum umönnun barna okkar og öll forsjá fyrir velferð þeirra.

Þegar veiðihluturinn var smár reyndi á hennar hyggju og dugnað að 
halda þannig á  að ekki yrði bjargarþrot og sjálfsagt var það ekki alltaf 
auðvelt. En við bárum gæfu til samþykkis öll okkar samvistarár. Hún 
kvartaði aldrei undan erfiðu hlutskipti sínu, var alltaf hógvær og lífsglöð 
þó syrti í álinn.

Á heimili okkar var oft gestkvæmt og þröngt setinn bekkur. Það hvíldi 
á henni að veita þá fyrirgreiðslu sem unnt var og ég held að enginn hafi 
gengið frá garði okkar ósáttur við heimilið.

Þegar drengirnir uxu upp og fóru að vinna jukust þjónustubrögðin og 
öll heimilisumsvif mikið. Að vísu var þá rýmra um hendur fjárhagslega. 
Það var ekkert lítið verk að hafa fimm karlmenn til umhirðu sem allir 
unnu erfiðisvinnu við sjóverk, uppskipun, byggingar og jarðvinnslu. 
Við vorum ekki alltaf ræstilegir þegar við komum heim í bæinn að 
loknu dagsverki.

Síðustu árin voru systurnar farnar að taka þátt í þessum önnum en 
Guðrún mín var þó alltaf sú sem leiddi heimilið.

Og þrátt fyrir það að lengi ævinnar var hvorki hátt til lofts né vítt til 
veggja á heimili okkar, veit ég að bjart var yfir mannlífinu.

Þar um réði minnstu aflabrögð eða efnahagur.”

Guðrún lést 18. febrúar 1941 á 63. aldursári. 

Að lokum er ljóð eftir Helgu Halldórsdóttur frá Dagverðará.

Minning.
Guðrún Sigtryggsdóttir.

 Þegar ævidagar dvína, 
dauðinn vekur söknuð manna.
Yfir þinni ævi skína,
ástargeislar minninganna.

Þú varst sómi í þínum byggðum.
Þú varst sæmdarkonan merka.
Sterk í raunum, styrk í dyggðum,
sterkust þó til kærleiksverka.

Þigg þú hinsta þakkarvottinn
þinna vina, góða kona.
Vertu sæl, þér vísi drottinn
veg til þinna látnu sona.

Börn Guðrúnar og Jóns voru:
Haraldur Jónsson f. 1908
Trausti Jónsson f. 1909
Víglundur Jónsson f. 1910
Tryggvi Jónsson f. 1911
Jón Jónsson f. 1913 dáinn sama ár
Sigurást Jónsdóttir f. 1914
Hreiðar Jónsson f. 1916
Ársæll Jónsson f. 1918
Margrét Jónsdóttir Larsen f. 1919
Skarphéðinn Trausti Jónsson f. 1922

Heimildir.: 
Endurminningar Tryggva Jónssonar
úr bókinni um Hjarðarfellsættina
úr bókinni „Öll erum við menn“ 
eftir Helgu Halldórsdóttur

Samantekt:
Guðrún Marta Ársælsdóttir
Ragnheiður Víglundsdóttir

Konur í húsmæðraorlofi á Búðum.

Orðið LJÓSMÓÐIR er eitt af allra fegurstu 
heitum í íslenskri tungu.

Ekki er vitað um aldur þess né höfund 
en talið er að það komi fyrst fyrir á prenti í 
Guðbrandsbiblíu.

Til ljósmóðurstarfs völdust einkum þær 
konur sem voru öðrum fremri að handlagni, 
nærgætni og fórnarlund.

Matthildur Þorkelsdóttir fæddist í Ásum 
í Skaftártungu 8. mars 1848 og var elst af 
17 börnum séra Þorkels Eyjólfssonar prests 
á Ásum, síðar að Borg og að Staðastað, og 
konu hans Ragnheiðar Pálsdóttur. 

Það mun hafa komið snemma í ljós að 
Matthildur var óvenju vel gefin til sálar 
og líkama og ung hneigðist hún mjög að 
hjúkrunarstörfum.

Matthildur nam ljósmóðurfræði í 
Stykkishólmi árið 1891 hjá Hirti Jónssyni 
héraðslækni og var sama ár skipuð ljósmóðir 
í Neshreppi utan Ennis. 

Á Hellissandi var Matthildur  ljósmóðir og 
fékk hún þau ummæli frá Halldóri, sem þá var héraðslæknir, að hún 
væri svo góður læknir að hún sparaði héraði sínu þúsundir króna árlega 
sem annars færu í læknisvitjanir. 

Halldór átti afar gott samstarf við ljósmæður héraðsins. Hann hvatti 
þær óspart áfram og var laus við þá fordóma og lítilsvirðingu sem víða 
gætti hjá læknum í garð ljósmæðra á þessum tíma. Héraðið var vel 
mannað ljósmæðrum og  voru þær allar lærðar í ljósmóðurfræðum.

 Þessi góða samvinna ljósmæðra og læknis hefur án efa skipt sköpum 
um að bæta aðbúnað sængurkvenna og uppfræða mæður um rétta 
meðhöndlun barna sinna. 

“Það var vissulega gæfa þessa byggðarlags 
að Matthildur skyldi setjast hér að, því það 
kom fljótt í ljós að hún var ekki einungis 
afbragðs ljósmóðir, heldur bar hún svo gott 
skyn á sjúkdóma yfirleitt, að segja mátti 
að hún væri önnur hönd hérðaðslæknisins 
hér um margra ára skeið”, ritaði Jóhanna 
Vigfúsdóttir í bókinni íslenskar ljósmæður. 

Óbilandi kjarkur og rósemi einkenndu 
allt starf Matthildar, ásamt innilegu 
trúnaðartrausti, og kom það henni að góðu 
liði í hinu erfiða ljósmóðurstarfi enda mun 
henni sjaldan hafa orðið ráðafátt. Það hvíldi 
virðuleiki og festa yfir framkomu þessarar 
heiðurskonu sem öðlaðist traust allra sem 
henni kynntust. 

 Kjör hennar sjálfrar voru oft erfið, en hún 
var trúuð kona og þolinmæði hennar var 
viðbrugðið.

Hún áleit sitt hlutverk að þjóna öðrum en 
ekki að láta þjóna sér. 

Matthildur giftist Bjarna Þórðarsyni árið 1869 en seinni maður hennar 
var Magnús Jóhannesson. Hún eignaðist sjö börn en seinni mann sinn 
annaðist hún blindan í 22 ár. Það starf hennar var unnið af svo miklum 
kærleika og umburðarlyndi að öllum er það minnistætt sem til þekktu. 

Árið 1926 sagði Matthildur af sér ljósmóðurstörfum þá 78 ára að 
aldri en mun þó hafa tekið á móti nokkrum börnum eftir það. 

Í eina af bókum sínum hefur hún skrifað að á nýársdag 1902 hafi hún 
verið orðin ljósa 320 barna, þannig að barnafjöldinn sem hún hefur 
tekið á móti á ljósmóðurferlinum hefur verið mun meiri.

Hennar var ávallt minnst með djúpri virðingu og innilegu þakklæti af 
öllum sem hana þekktu.

Matthildur lést 14. janúar 1938, tæplega níræð að aldri, á heimili 
Friðbjarnar Ásbjörnssonar og konu hans Júníönu Jóhannesdóttur á 
Hellissandi en Júníana var mágkona Matthildar.  Svo sérkennilega vildi 
til að Friðbjörn var fyrsta barnið sem Matthildur tók á móti í Neshreppi 
utan Ennis.

Á 100 ára afmæli Matthildar, þann 8. mars 1948, stofnaði Kvenfélag 
Hellissands sjóð til minningar um hana. Heitir hann Matthildarsjóður 
og var hugsaður til byggingar sjúkraskýlis á Hellissandi. Matthildur var 
ein af stofnendum kvenfélagsins og var það framtíðardraumur hennar 
að byggðarlagið eignaðist sjúkraskýli.

Samantekt:
Júníana Björg Óttarsdóttir
Kay Wiggs
Steinunn Júlíusdóttir
Drífa Skúladóttir

Matthildur Þorkelsdóttir, ljósmóðir
 (1848-1938)

Ólöf Jónsdóttir, kennd við Ölkeldu, var fædd árið 1846 á bænum 
Bolavöllum, hjáleigu frá Staðastað. Foreldrar hennar munu hafa verið 
síðustu ábúendur þar. Móðir hennar, Guðrún, var ljósmóðir. Systkini 
sem getið er um eru Ingibjörg húsfreyja í Syðri-Tungu og Guðrún sem 
settist að í Stykkishólmi. 

Eiginmaður Ólafar hét Þórður Gíslason. Hann var 20 árum eldri en 
hún, fæddur 1826. Þórður var bóndi og bjó fyrst á Bergsholti, síðar á 
Háa-Garði sem nú heitir Hoftún og síðast bjó hann í Ytri-Tungu. Þórður 
var kvæntur áður. Fyrri kona hans hét Sigríður Jónsdóttir og dó í Ytri-
Tungu. Þau giftust ung og eignuðust 14 börn. Ekki fylgir sögunni hve 
mörg komust á legg en þegar móðir þeirra dó voru þau sem upp komust 
komin úr foreldrahúsum. 

Þegar Þórður missti konu sína varð Ólöf ráðskona hjá honum og 
giftist honum síðar. Þau áttu þrjú börn: Gísla, Guðrúnu og Jónfríði sem 
alltaf var kölluð Fríða. Þórður var verkhagur og góður smiður, gerði við 
báta og smíðaði baðstofur. Hann þótti góður söngmaður og var sárt 
saknað syngi hann ekki einstaka sunnudaga í kirkjunni. 

Venja var að fara í kaupstað milli kauptíða og fóru þeir sem áttu 
heima í Suðursveit í Staðarsveit inn í Stykkishólm. Í þessar ferðir fóru 
tveir menn saman og fengu hest af nágrönnum sínum. Oft þurfti að lýsa 
lasleika manna og taka meðul því læknir og apótek voru í Stykkishólmi. 
Þórður í Ytri-Tungu var vanur að fara í þessar ferðir fyrir Tungupláss 
en hann var mjög hraustur maður og þrekmikill. Í einni slíkri ferð var 
samkvæmt venju lagað á hestunum áður en farið var ofan Djúpagil 
sem er síðasti spölurinn ofan á jafnsléttu á heimleið. Á hest Þórðar 
var bundin nautshúð sem hann hafði keypt í Stykkishólmi en þegar 
hann var að laga húðina á hestinum rispaði einn skækillinn hann fyrir 
ofan augað, svo lítið að varla vætlaði úr því blóð. Í þessa rispu fékk 
hann sýkingu sem leiddi hann til dauða á nokkrum vikum en hann varð 
aðeins 67 ára gamall.

Þetta var árið 1893 og Ólöf þá 47 ára ekkja með þrjú börn, Guðrúnu 
átta ára, Gísla sex ára og Fríðu þriggja ára. Ólöf varð að segja jörðinni 
lausri á Ytri-Tungu og fór í húsmennsku. Guðrúnu dóttur hennar var 

boðið fóstur á Efra-Hóli í Staðarsveit og var þar til sautján ára aldurs.   
Þegar bú Ólafar var gert upp og öllu því sem jörðinni fylgdi skilað 

var Ólöf skuldlaus en átti eftir hest og tíu ær. Einnig átti hún vefstól 
sem var henni mikils virði. Á vetrum óf hún fyrir fólk því hún var góður 
vefari en á sumrum var hún í vor- og kaupavinnu. Alltaf hafði hún Fríðu 
dóttur sína með sér hvert sem hún fór. Einu sinni fór hún í kaupavinnu 
norður í Húnavatnssýslu og átti þess kost að staðfestast þar en hún fór 
aftur um haustið heim í sveitina sína og til barnanna sinna. Haft er eftir 
Ingibjörgu systur hennar að góðir og duglegir menn hefðu beðið Ólafar 
en allir fengið sama svarið: „Ég ætla að lifa fyrir börnin mín“.

Fáum árum seinna falaðist Ólöf eftir ábúð á Ölkeldu sem var þá ein 
af kirkjujörðunum. Sr. Vilhjálmur Briem sem þá var prestur á Staðastað 
treysti Ólöfu og börnum hennar til þess að hefja búskap á Ölkeldu og 
leigði henni jörðina. Á þeim tíma urðu ekkjur, sem vildu byrja búskap, 
að fá vottorð hreppsnefndar sinnar sveitar og traustan fjárhaldsmann. 
Þessi vottorð varð að senda til sýslumanns með beiðni um vottorð frá 
sýslumanni um að ekkjan væri fær til bústjórnar. Ekki stóð á samþykki 

Ólöf Jónsdóttir á Ölkeldu
(1846-1938)

Gamli Ölkeldubærinn.

Frá Búðum

hreppsnefndar. Ólöf hafði aldrei skuldað hvorki kaupmönnum né 
hreppstjórn og fjárhaldsmaður hennar var vel efnaður. Gísli sonur 
hennar var mjög duglegur unglingur og dóttirin hraust og vel gefin. 
Aldrei þurfti Ólöf að leita aðstoðar hreppstjórnar eða fjárhaldsmanns 
í sínum búskap. 

Þegar Gísli hafði aldur til fór hann í Sjómannaskólann í Reykjavík 
og tók þar próf svo hann mátti stjórna þilskipi en þau voru þá kölluð 
skútur. Ólöf og Fríða sáu um búskapinn heima meðan Gísli var í skóla 
og eins þegar hann var á sjónum því hann varð fljótt skipstjóri á skútu. 

Á Ölkeldu var gamall torfbær orðinn mjög lélegur. Eitt sumarið sem 
Gísli var á sjónum kom hann siglandi á skipinu sem hann stjórnaði 
inn í Fúluvík með timbur sem átti að fara til þess að byggja íbúðarhús 
á Ölkeldu. Öllum viðnum var skipað upp og honum staflað þangað 
til hann yrði fluttur að Ölkeldu. Jón Sigurðsson frá Haga gekkst fyrir 
því að bændur í Staðarsveit flyttu allan viðinn heim að Ölkeldu, Gísla 
og móður hans að kostnaðarlausu. Þá voru aðeins hestar hafðir til 
flutninga og sýnir hve vinsæl Ólöf og börn hennar voru í sinni sveit.

Ólöf var alltaf talin fyrir búinu þangað til Gísli kvæntist Vilborgu 
Kristjánsdóttur frá Hjarðarfelli í Miklaholtshreppi sem reyndist 
tengdamóður sinni sem góð dóttir.

Ólöf gisti oft á Bjarnarfosskoti hjá foreldrum Helgu Halldórsdóttur 
á leið sinni til Ólafsvíkur eða Búða. Helga segir svo frá í bók sinni: 
„Guðmundur í Landakoti hafði smíðað litla tréfötu og gefið mér. Mamma 
hafði kvartel í eldhúsinu og það var fullt af vatni úr bæjarlæknum sem 
rann skammt frá bæjardyrunum. Þegar ég fékk litlu fötuna sótti ég alltaf 
vatn í hana og hellti því í kvartelið. Ég mátti ekki sækja nema þrjár fötur 
á dag. Ég fór alltaf snemma á fætur og fyrsta verk sem ég gerði þegar 
gott var veður var að sækja vatn í lækinn; sama gerði ég einn morgun 
sem Ólöf gisti hjá foreldrum mínum. Í læknum var smáfoss sem ég setti 
venjulega fötuna undir og fyllti hana og gerði það líka þennan morgun. 
Þá heyrði ég sagt með glaðlegri röddu: „Þetta mátt þú ekki gera – að 
taka vatnið í fötuna þína beint úr fossinum af því að hann getur tekið 
þig og fötuna þína og ekki er víst að þú komist upp úr læknum. Þú 
skalt taka vatnið úr lygnunni sem er fyrir neðan fossinn.“ Þetta var Ólöf 
sem talaði við mig og alltaf meðan ég var í Bjarnarfosskoti fór ég eftir 
heilræði Ólafar þegar ég sótti vatn í lækinn.“

Þegar Ólöf fór að Búðum fór hún að heiman eftir hádegi að 

morgunverkum loknum og kom um kvöldið til foreldra Helgu og fór 
mjög snemma heim að morgni. Helgu fannst mjög gaman að hlusta á 
móður sína og Ólöfu tala saman. Eitt sinn heyrði hún Ólöfu segja: „Mér 
er stundum raun að því að ég skipti mér oft af mörgu hjá öðru fólki sem 
mér kemur ekkert við. Ef ég sé eitthvað sem betur má fara tala ég um 
það án þess að athuga hvað ég er að gera en enginn hefur reiðst við 
mig og sumir hafa þakkað mér fyrir og farið að mínum ráðum.“ Móðir 
Helgu svaraði: „Öll þín afskiptasemi er af viti og kærleika og það skilur 
fólkið.“

Áður en Helga og hennar fólk flutti að Dagverðará fór hún upp á 
Furubæi að kveðja fólkið sem hún hafði þekkt frá æskuárunum. Síðast 
kom hún að Ölkeldu. Ólöf gekk út með henni og kveðjuorð hennar 
voru eftirminnileg: „Nú kveð ég þig í síðasta sinn,“ sagði Ólöf. „Mín 
starfsævi er á enda en alvara og verkefni framtíðarinnar bíða þín. Þið 
systkinin hafið unnið mikið hjá góðum foreldrum ykkar en margir 
óvæntir erfiðleikar geta beðið þín og ef manni finnst eitthvað svo erfitt 
að best sé að gefast upp er eina ráðið að biðja æðri máttavöld um 
aðstoð; þ.e. skapara himins og jarðar um hjálp í Jesú nafni. Þá kemur 
hjálpin á einhvern hátt eða svo hefur það reynst mér á minni lífsleið.“ 
Helga minnist þess að fyrstu orðin sem Ólöf sagði við hana voru 
heilræði og þau síðustu einnig. 

Ólöf lést árið1938 þá 92 ára gömul. Nú er þríbýlt á Ölkeldu. Allir 
bændurnir eru afkomendur Ólafar. 

Heimildir úr bókinni  „Öll erum við menn“ eftir Helgu Halldórsdóttur 
frá Dagverðará.

Samantekt :
Sveinbjörg Eyvindsdóttir
Astrid Gundersen
Klara Bragadóttir
Hildur Sveinbjörnsdóttir

Vegavinnumenn í Staðarsveit 1944.

Jóhanna Jóhannsdóttir fæddist 3. apríl 
1839 í Einarsbúð hjá Brimilsvöllum í 
Fróðárhreppi.  Móðir hennar var Þuríður 
Þórarinsdóttir úr Hrútafirði og faðir hennar 
Jóhann Þorsteinsson af Snæfellsnesi. Jóhanna 
átti eina alsystur, Þórkötlu Jóhannsdóttur.

Jóhanna giftist, þegar hún var 28 ára, 
Böðvari Guðmundssyni prestsyni af 
Ströndum. Þau eignuðust tvö börn sem bæði 
létust í æsku. Jóhanna og Böðvar skildu. 
Árið 1885 gerðist hún ráðskona hjá Jóni 
Árnasyni, kaupmanni í Ólafsvík, sem var 
ekkjumaður. Þau giftust en þá var Jóhanna 
46 ára.  Þeim varð  ekki barna auðið en tóku 
árið 1888 dreng í fóstur, Vigfús Jónsson, sem 
þá var fimm ára og hafði misst móður  sína.  
Jóhanna og Jón ólu Vigfús upp sem sinn eigin 
son og lét Jóhanna sér mjög annt um hann.  
Eftir sinn dag ánafnaði  Jóhanna honum allar 
eigur sínar og stuðlaði þannig að því að 
hann gat farið til iðnnáms í Reykjavík.  Vigfús 
Jónsson bjó langa ævi að Gimli á Hellissandi 
og stundaði smíðar og eignaðist marga afkomendur.

Jóhanna þráði að mennta sig og þó að hún ætti ekki kost á 
skólagöngu aflaði hún sér meiri menntunar en almennt gerðist á 
þessum árum.  Hún var vel ritfær og átti gott með að tjá sig.  Jóhanna 
var mjög framfarasinnuð og tók m.a. þátt í að safna fyrir stofnun skóla í 
Ólafsvík, lagði sjálf til einn ríkisdal og var þar eina konan sem lagði fé 
til stofnunar skólans.  Jóhanna var mikil bindindiskona, hafði brennandi 
áhuga á bindindismálum og hafði miklar áhyggjur af drykkju ungra 
manna í sveitarfélaginu og hegðun þeirra sérstaklega þegar kom að 
peningamálum.   

Í desember árið 1890 var mikil félagsleg vakning í Ólafsvík sem varð 
til þess að stofnað var félag sem nefnt var Menningarfélag Neshrepps 
innri. Hlaut það síðar nafnið Menningarfélag Ólafsvíkur og voru félagar 
úr öllum hreppnum (Neshreppi innri). Stofnendur voru 16 talsins, þeirra 
á meðal og ein kvenna var Jóhanna Jóhannsdóttir.  Markmið félagsins 
var að æfa sig í að ræða og rita á sem formlegastan hátt, efla og glæða 
andlegar og verklegar framkvæmdir sem horfðu til almenningsheilla.  

Það er svo á fundi  Menningarfélagsins 26. febrúar  1891 að Jóhanna 
Jóhannsdóttir flytur erindi um stofnun sparisjóðs. Þar segir hún: “Eins og 
allir vita hef jeg lagt annað fyrir mig en að semja ritgjörðir, og má enda 
búast við algjörðum menntunarskorti, en jeg reiði mig á að kunnugum 
sje best að bjóða, og að hinir heiðruðu fjelagsmenn láti galla þá, er 
verða á riti þessu, falla niður. Sparaðu aurana, svo kemur krónan. Vit 
mannsins kemur máske ljósast fram í því hvernig hann fer með efni 
sín, því það virðist vera aðalákvörðun mannsins að verja þeim vel og 
skynsamlega”.  Hún hvatti til þess að menn ynnu fyrir sér heiðarlega, 
byggju við sjálfstæðan efnahag, væru ekki upp á aðra komnir og minnti 
á að „skuldunauturinn er þræll hins er lánaði“.  Menn skyldu venja sig 
á iðni, sparsemi og reglusemi.

Jóhanna var eins og áður sagði mikil bindindiskona og  ræðst í ræðu 
sinni harkalega gegn áfengisneyslu og telur hana böl alls. Hún dregur 
upp dökka mynd af heimilisbrag drykkjumannsins og lýsir því hvernig 
ungir menn er hafa ánetjast Bakkusi, “...eldast fyrir tímann og missa 
heilsu sína á unga aldri, safna skuldum og missa að lokum allt álit 

og tiltrú sjer betri manna.”   Eftirfarandi ráð 
gefur hún konum: “Hið eina er kvenfólk gæti 
gjört til að komast hjá þeirri eymd og mæðu, 
sem vanalega stafar frá ofdrykkjunni er, að 
binda sig ekki hjúskaparbandi við menn þá, 
er á unga aldri leggja sig í drykkjuskap...“

Um stofnun sparisjóðs segir Jóhanna í 
ræðu sinni: “Sparisjóðir eru nú komnir á fót 
í öllum kaupstöðum landsins og einstöku 
verslunarstöðum, og ættum vjer ekki að 
verða síðastir allra landsmanna, að koma 
á fót slíku nauðsynja fyrirtæki. Það liggur 
í augum uppi, að þetta er mjög auðgjört, 
einkum í verslunarstöðum, þar sem 
kaupmenn eru við hendina að taka á móti 
hverri þeirri vörutegund, sem menn geta án 
verið, og um leið víxlað því í peninga eða 
peningagildi”.

„Ég efast ekki um, að allir skynberandi 
menn sjái hversu góð og nytsamleg 
slík stofnun gæti orðið einkanlega við 

sjávarsíðuna, þar sem bjargræðisvegir manna eru oft á völtum fæti því 
„svipul er jafnan sjávar gjöf“ sagði Jóhanna í ræðu sinni.  Jóhanna taldi 
einnig að orðstír ungra manna yxi til muna ef þeir legðu peninga í 
sparisjóð frekar en að tíunda hversu margar nætur þeir hefðu setið að 
drykkju og hve margar brennivínsflöskur hver og einn hefði keypt eða 
tæmt.

Sveitungar Jóhönnu tóku vel í tillögu hennar um stofnun sparisjóðs 
og strax í janúar 1892 var Sparisjóði Ólafsvíkur komið á laggirnar 
og starfaði hann til ársins 2006 þegar hann sameinaðist Sparisjóði 
Keflavíkur sem sameinaðist síðan Landsbanka Íslands árið 2011.

Jóhanna Jóhannsdóttir lést 25. júní 1893 þá aðeins 54 ára gömul.  
Séra Helgi Árnason, heimilisvinur þeirra Jóhönnu og Jóns eiginmanns 
hennar, mælti yfir moldum Jóhönnu.  Hann fór þar orðum um skarpan 
skilning hennar og góðar námsgáfur sem og einurð til að greina sig frá 
almenningsálitinu þegar hún áleit það hafa ranga og skaðlega stefnu.  

Heimildaskrá:
Fyrirlestur Jóhönnu Jóhannsdóttur, 
sérprentun. Ísafoldarprentsmiðja, 1892
Úr ævi og starfi íslenskra kvenna.  Björg Einarsdóttir.   Bókrún 1986.

Samantekt : 
Helga Valdís Guðjónsdóttir
Guðrún Jenný Sigurðardóttir
Sigrún Þórðardóttir
Lovísa Olga Sævarsdóttir

Jóhanna Jóhannsdóttir
 (1839-1893)

Konan sem lét draum sinn rætast.
Búðir á sunnaverðu Snæfellsnesi eiga sér langa og merka sögu. Þar 

hefur verið kirkja um aldir. Ekki hefur hún alltaf verið jafn glæsileg og 
nú. Getum við þakkað Steinunni Sveinsdóttur á Búðum það að  kirkjan 
var ekki lögð niður.

Steinunn var fædd árið 1777 í Sólheimatungu í Borgarfirði. Hún lést 
árið 1854. Steinunn bjó ásamt manni sínum, Guðmundi Guðmundssyni, 
í Bentsbæ á Búðum. Guðmundur var verslunarstjóri (faktor) hjá 
Clausensverslun. Börn þeirra sem komust upp voru: Guðmundur 
fæddur 1806, Anna fædd 1808, Pétur fæddur 1812, Metta fædd 1815 
og Sveinn fæddur 1822. Sveinn var faktor á Búðum og kvæntist Kristínu 
Siemsen. Hún þótti afar myndarleg kona og er sagt að þegar hún flutti 
til Búða hafi Sveinn látið breiða rautt teppi á bryggjuna sem hún gekk 
eftir þegar hún gekk í land. Sveinn var efnaður maður á þeim dögum en 
missti síðar skip og tapaði miklu þegar hætt var að brenna lýsi til að lýsa 
upp Kaupmannahöfn en þá átti hann fyrirliggjandi miklar birgðir af lýsi. 
Hann fór þá til Borðeyrar og var faktor hjá Bryde þar. Hann var seinna 
á Akranesi en lést í Reykjavík, orðinn blindur. Kristín sá fyrir þeim m.a. 
með því að taka skólapilta í fæði. 

Kirkja var fyrrum í Hraunhöfn og árið 1701, þegar Jón Vídalín biskup 
var á ferð um Snæfellsnes, var kirkjuhúsið illa farið af fúa og elli og ekki 
var ráðlegt að endurnýja það þar. Bent Lárusson, kaupmaður, lét reisa 
aðra kirkju á Búðum fyrir eigið fé. Var það torfkirkja. Kirkjan varð síðar 
í eign bændanna á Búðum.

Árið 1816 var kirkjan lögð niður með konungsbréfi en þá átti kirkjuna 
Guðmundur, eiginmaður Steinunnar, og sárnaði honum þetta mjög. 
Hann lét gera við kirkjuhúsið og reyndi að fá konungsbréfið afturkallað 
en það gekk ekki. Hann andaðist árið 1837. 

Sagan segir að Steinunn ekkja hans hafi einhverju sinni verið úti í 
gömlu kirkjutóftinni við að breiða freðna móköggla á móti sól. Sækir þá 
að henni svefn. Dreymir hana að Bent gamli komi til sín og er ákaflega 
sár vegna þess hvernig komið er fyrir kirkjunni. Bent biður Steinunni að 
endurreisa kirkjuna. Steinunn vaknar og finnst eins og hún sjái á eftir 
Bent út úr tóftinni.

Greinilega hefur hún verið ákveðin og dugleg kona því hún fékk alla 
íbúa á Búðum til þess að skrifa undir áskorun um að kirkjan kæmi aftur 

að Búðum. Var sú áskorun 
send prófasti. 

Árin líða og ekkert gerist 
en Steinunn gefst ekki upp 
og að lokum er gefið út 
konungsbréf 9. júni 1847 um 
að kirkjuna megi endurreisa 
en sóknarmenn verði að sjá 
kirkjunni fyrir kirkjugripum, 
áhöldum o.s.frv. Gaf konungur 
300 ríkisdali til verksins. 
Steinunn vann þarna mikinn 
sigur og árið 1848 lét hún 
reisa timburkirkju á grunni 
gömlu kirkjunnar. Kirkjan 
var vígð 1. janúar 1851 
og er að stofni til á meðal 
elstu timburkirkna landsins. 
Í gegnum tíðina breyttist 
kirkjan en var endurbyggð í 

upprunalegri mynd á árunum 1984-1987. Gripina úr gömlu kirkjunni 
hafði Steinunn geymt vel og vandlega og þar á meðal hurðarhring sem 
á var letrað “1703 Bent Lauridtsens og Marínar Jensdóttur Forær” og lét 
Steinunn letra hinum megin „kirkjan er endurreist árið 1848 án styrks 
þeirra andlegu feðra“ 

Þessi áletrun lýsir sigurgleði Steinunnar og gremju til íslensku 
kirkjustjórnarinnar. 

Má með sanni segja að Steinunn hafi látið draum sinn rætast. Það er 
merkilegt að þetta metnaðarfulla verkefni skyldi takast því ekki höfðu  
konur mikil áhrif eða voru í valdastöðum á þessum tíma. Búðasöfnuður 
lét reisa minnisvarða um Steinunni og Guðmund mann hennar í 
kirkjugarðinum á Búðum.

Steinunn getur verið okkur nútímakonum hvatning, aldrei að gefa 
draum sinn upp á bátinn og fara eftir sannfæringu sinni.

Til hamingju með kosningaréttinn konur!

Heimildir: 
Undir Jökli eftir Árna Óla, 
Kirkjur Íslands eftir Árna Björnsson, Guðmund L. Hafsteinsson 
og Þór Magnússon. 
Steinunn Einarsdóttir, munnleg heimild.

Samantekt:
Hildur Sveinbjörnsdóttir
Guðbjörg Gunnarsdóttir
Astrid Gundersen
Sveinbjörg Eyvindsdóttir
                                        

Steinunn Sveinsdóttir á Búðum
(1777-1854)

Guðríður fæddist á Laugarbrekku við Hellna á sunnanverðu 
Snæfellsnesi, væntanlega um 980  og lifði ævintýralegu lífi. Eftir því 
sem sögur herma varð hún fyrsta kristna konan til að eignast barn í 
N-Ameríku, 500 árum áður en Kristófer Kólumbus fór þangað. Hún 
sigldi yfir höf og gekk yfir Evrópu til að hitta páfann í Róm þar sem stytta 
af henni er nú. Afi hennar kom til Íslands sem þræll landnámskonunnar 
Auðar Djúpauðgu en fékk síðar frelsi (varð leysingi). Guðríður fékk þó 
ekki að giftast fyrstu ástinni sinni, Einari frá Þorgeirsfelli, vegna þess að 
hann var sonur fyrrum þræls. Þorbjörn, faðir Guðríðar, var vinur Eiríks 
rauða, sem var dæmdur í útlegð og settist að í landi sem hann ákvað að 
kalla Grænland. Með nafninu taldi hann auðveldara að fá vini sína til 
að koma þangað og setjast að. Yfir 20 íslenskar fjölskyldur ákváðu að 
slá til, þar á meðal Þorbjörn og fjölskylda hans.  Þorbjörn gifti Guðríði 

Þórði austmanni, sem átti skip. Skipinu hlekktist á á leið til Grænlands 
og þeim sem lifðu af var bjargað af Leifi Eiríkssyni sem við þá björgun 
hlaut viðurnefnið heppni, en því fylgir gæfa að bjarga mannslífi. 
Skömmu eftir komuna til Grænlands dó Þórður og fljótlega eftir það 
giftist Guðríður Þorsteini, syni Eiríks rauða og bróður Leifs. Þau reyndu 
að sigla til Ameríku en eftir misheppnaða tilraun til þess dó Þorsteinn. 
Guðríður var þar með orðin ekkja í annað sinn. Þriðji og síðasti 
maður hennar var Þorfinnur karlsefni sem kom í verslunarerindum 
til Grænlands. Um þetta leyti var kristni farin að breiðast út um hinn 
norræna heim og Guðríður tók kaþólska trú. Hún og Þorfinnur ákváðu 
að kanna Vínland sem Leifur hafði fundið og dásamað fyrir landkosti. 
Nokkuð stór hópur lagði upp um vor á tveimur skipum, með húsdýr 
og áhöld og dvaldi þrjú ár í Ameríku. Væntanlega komust þau þangað 

Guðríður Þorbjarnardóttir
fædd um 980

Hópur Snæfellinga og annarra Íslendinga sem gekk á fund páfans í Róm og færði honum styttu af Guðríði að gjöf.

Stytta af Guðríði Þorbjarnardóttur á fæðingarstað hennar Laugarbrekku.

sem New York er í dag. Minjar hafa fundist þessu til sönnunar m.a. 
á norðurhluta Nýfundnalands. Í þessu ferðalagi eignaðist Guðríður 
Snorra son sinn. Eftir árekstra við indíána og önnur áföll ákvað hópurinn 
að snúa aftur til Grænlands. Ein ástæða þess að menn voru komnir 
með heimþrá var væntanlega sú að það voru fáar konur í hópnum. 
Guðríður og Þorfinnur sigldu aftur til Grænlands og þaðan til Noregs 
til að selja skinn og græddu vel á því. Þau settust svo að í Glaumbæ 
í Skagafirði þar sem Þorfinnur átti land og móðir hans bjó. Guðríður 
varð að sanna sig til að öðlast viðurkenningu eldri konunnar. Guðríður 
eignaðist annan son og missti svo manninn sinn. Hún lét byggja 
kirkju og ákvað að leggja land undir fót og heimsækja páfann í Róm. 
Guðríður sigldi til Noregs, síðan til Danmerkur og gekk þaðan suður 
til Rómar.  Eftir heimkomuna varð hún nunna. Guðríði er þannig lýst: 
Hún var kvenna vænst og hinn mesti skörungur í öllu athæfi sínu. Fyrir 
Guðríði var spáð á þessa leið meðan hún dvaldi í Grænlandi: Vegir 

þínir liggja aftur út til Íslands og mun þar koma frá þér ættbogi bæði 
mikill og góður og yfir þeim ættkvíslum mun skína bjartur geisli. Stór 
hluti Íslendinga getur rakið ættir sínar til Guðríðar. Þess má geta að til er 
ratleikur um Guðríði Þorbjarnardóttur, sem var hluti útskriftaverkefnis í 
átthagafræði 10. bekkjar við Grunnskóla Snæfellsbæjar, í samstarfi við 
Soroptimistaklúbb Snæfellsness, vorið 2013.  Þessi ratleikur er geymdur 
í Átthagastofu Snæfellsbæjar og hentar sérstaklega vel til að setja upp 
í skógræktinni í Tröð. Allir geta fengið leikinn lánaðan án endurgjalds.

Þegar Íslendingar héldu upp á 1000 ára afmæli landafundanna 
(N-Ameríku) og hylltu karlkyns landkönnuði eins og Leif Eiríksson, sem 
allir landsmenn þekkja, var ekki minnst á Guðríði Þorbjarnardóttur. Þess 
vegna fór hópur Snæfellinga á stúfana og stofnaði vinnuhóp til að varpa 
ljósi á þessa einstöku konu. Árið 2000 var stytta af Guðríði afhjúpuð 
á fæðingarstað hennar, Laugarbrekku á Snæfellsnesi. Þessa styttu gerði 
Ásmundur Sveinsson fyrir heimssýninguna í New York árið 1938. Það 
var svo árið 2011 sem hópur Snæfellinga gekk á fund páfans í Róm og 
færði honum samskonar styttu af Guðríði að gjöf. Páfinn hafði kynnt sér 
vel sögu Guðríðar. Hann var mjög ánægður með að hitta venjulegt fólk 
og vildi láta styttuna við þekkta pílagrímaleið í Róm. Pílagrímaferðir 
eru vinsælar og við hvetjum fólk til að ganga í spor Guðríðar og hugsa 
um sérstakt lífshlaup hennar. Hún fór a.m.k. átta sinnum yfir úthaf á 
opnu víkingaskipi og er einn merkasti landkönnuður allra tíma. Saga 
Guðríðar getur kennt nútímamönnum margt, m.a. sitthvað um frelsi, 
einfaldleika og æðruleysi.

Helstu heimildir:
Eiríks saga rauða og Grænlendingasaga

Samantekt:
Þóra Kristín Magnúsdóttir
Ragnheiður Víglundsdóttir
Ragnhildur Sigurðardóttir

Loftmynd af fornleifauppgreftri á Gufuskálum.

Frá Búðum

Soroptimistasystur á Snæfellsnesi tóku saman sögur af konum.


